
PERSONEN:

Herman Hanetree - beheerder van “de tent’, doodserieus,
doodgoed, maar zenuwachtig mannegien, vaak lachwekkend,
maar even zo vaak een man um medelieden met te kriegen. Prat
smangs met zukzolf, veural als ‘e onzeker of zenuwachtig is.

Reinder Raodewiek - Bongel van’n jong. Hef vaak een groot woord,
kan goed scheuvellopen, maar hef ontzag veur zien moe en is
eigenlijk wal een beetien gek op Sientje Stiggel.

Roelfien Raodewiek - Reinder zien moe. Grote, dominante vrouw in
traininspak, want zie traint heur zeun en kan ok masseren als’t
zo oetkomp, en zie is niet zachtzinnig en weinig diplomatiek.
Vaak ‘ kort deur de bocht”. Beleeft een zichtbaar, host sadistisch
plezier in het drillen van heur pupillen. Vrouw met lude stem.

Wilm Waterkamp - Bedeesde veurzitter van iesverieniging “Kris-
Kras”. Beetien zolfingenummen, wil elk het wal naor de zin
maken, maar is arg veurzichtig als het op het nemen van
besluten ankomp.

Steven Stiggel - medebestuurslid, eigenaar van de grond waorop de
lesbaan is gelegen. Vervelende -, geniepige -, maar veural
verbitterde man, die zien eigen belangen in eerste instantie
boven die van de verieniging stelt, maar waor oeteindelijk toch
een goed hart in schoelt.

Sientje Stiggel - Lief wicht, ienigst kind van Steven Stiggel. Holdt van
scheuvelen, holdt van aander mensen, maar veural van Reinder,
die zie maar aal niet kan kriegen.

Dientje Doek - Naief, maar best wicht, stapelgek op E.H.B.O. Is niet
ien van de snuggersten.

Juffrouw Janssen - Vriendelijke, bedeesde oldere dame, die nog
hiel sportief is. Hef altied schoeljuffrouw west. Pientere vrouw
met mensenkennis die precies wet hoe ze daor met umgaon mot.

Bertha van Berend Betuun - Vrouw van de plaotselijke kroegholder,
bar neischierig meens gek op roddelen. Wil alles weten maar
trekt vaak verkeerde conclusies, met alle gevolgen van dien.



DECOR:
Het stuk speult bij de winterdag.

Plaots van handeling is “de tent “, “het hokkien” bij de plaotselijke
iesbaan, thoesbasis van iesverieniging “KRIS-KRAS”. Een
olderwetse, gezellige, knusse, broene ruumte, met een loket veur
warme dranken en een kleine allesbrander of potkachel in’t midden,
of op zied als dat beter oetkomp. Hielemaol veur op’t toniel, naor de
zaal gericht, hangt of staot op paolen, twie luudsprekers,
trompetbekerviormig, waoroet de iesbaanmuziek komp en waordeur
de mededelings klinkt. De microfoon van de geluudsinstallatie zit
achter het loket . De installatie mot ok daodwarkelijk kunnen
functioneren. Wieder mot het docor met het doek ofsleuten kunnen
worden en mot er veur op het toniel ruumte wezen um een korte
scene oet te beelden.



EERSTE BEDRIEF

(veur dat het doek l6s giet heurt wij oet de luudsprekers
‘iesbaanmuziek”, gezellige muziek oet de jaoren vieftig.

Het doek giet 16s, wij ziet het interieur van “de tent”,
clubgebouwgien van iesver.

‘Kris-kras’. De kachel brandt, het toniel is eerst leeg. Dan komp
Herman op met een stapel snertblikken op de arm. De blikken
wordt hum host baos)

HERMAN: (slingerend en balancerend) Huw, huw, hé....oeh...
(blikken valt hum gedieltelijk oet handen) He, verdikkemij. Dat ze
die dinger ok niet veerkaant maakt . (op de knieén um ze weer
op te pakken) Wat hef men er ok altied een wark van. (pakt ien
blik en klotst daor even met bij’t oor) Zul't non ok zoer worden?

BERTHA: (op met een volle plastic boodschappentas en een
ingepakte fles jenever) Zoer? Zoer zeg ej? Nee heur Herman
Hanetree. Oeze snert wordt niet zoer in’t blik. Als ‘e zoer wordt
ligt 't an jezolf. Wij levert altied kwaliteit.

HERMAN: Ja ja, non ja, gelukkig maar. Ik was al bang dat ikt ies
weer bedo6rven haar. Ik bin ok ja zun knoffel.

BERTHA: Ja, zeg dat wal. Waor moe’k je die worsten henleggen?

HERMAN: In 't keukentien maar Bertha. Leg ze maar even op taofel.
Moet die dinger ok in de koelkast?

BERTHA: Nee heur, zie zit luchtdicht verpakt. Dat huuf niet. Wal aj
ze oet de verpakking haalt vanzolf. (/6p hen’t keukentien) De fles
maar weer in't underste keukenkastien zeker.

HERMAN: Ja, ha ha ha, jao heur. Nim die lege fles maar weer met
Bertha. Ik heb’t leste druppien er net nog even oetdrunken. Zat
nog net een doppie vol in Ha ha ha.... Nou, dat hef nogal hiel wat
voeten in eerde had Bertha, die worsties. Oh oh .Veur daw dat
er ies deurhadden hierzoot.Oh oh, man man.

BERTHA: (komp weer oet de keuken met lege fles) Hoe dat zo?

HERMAN: Nou, ik haar’t al zo vaak ies ankaort, um warme worsten
te verkopen hierzoot, maar Wilm Waterkamp huul de boot aal of.
Die wol der niet an. Nee. En Steven Stiggel was bang dat’t te
duur wuur. Noh, maar ik zee: Wij moet met de tied met. Daor is

vraog naor warme worst zee ik, dus dan moet wij die ok leveren.
Zee ik.(hef de blikken weer opstapelt en 16p er met richting ’ t
keukentien achter’t loket) Maar ja, wel bin ik hé. (stommelt
mompelend in zukzdlf af)

BERTHA: (zo dat Herman 't niet heurt) Een onneuzele. (weer harder
zo dat Herman’t nou wal heurt) Eh, Herman, wel mét de rekening
hebben? Steven Stiggel denk’ .

HERMAN: (op) Ja, nee, eh, Wim Waterkamp is non ok
penningmeester.

BERTHA: (verbaosd) Oh jao?? Steven Stiggel niet meer?

HERMAN: Nee. Ja non, ik weet ok niet waorum. Zie vertelt mij ok ja
nooit wat. Maar Wilm giet non over de centen. Maar geef mij die
reken aans maar Bertha, dan geef ik hum wal an Wilm heur.

BERTHA: (vanoet de heugte) Nee heur, dat doek’k liever z6lf. Dan
weet ik teminste zeker dat't ok goed komp. (I6p richting de
oetgang) Dat ze die Steven Stiggel niet meer met de centen
vertrouwt.... (af zunder te groeten)

HERMAN: (blef even beteuterd staon) Doohoog Bertha. (wet even
niet wat ‘ e doen zal, maar grep dan de kachelpook en reukelt
even in de kachel, prummelt nog wat in zukz6lf over vertouwen)

WILM: (op, dikke bontmuts op, klompen an, bezzum in de haand die
‘e in de hoek zet) Mooi ies! Dik in ddder! (wref zuk in de handen
en giet bij de kachel staon um handen te warmen) Hef vrouw
Betuun er al west?

HERMAN: Zeker Wilm jong, zie is net weer vot. De worsten bint er
ok, Wilm heur! Ha ha, zie ziet er zo lekker oet jong. Jao heur.

WILM: Hmm. Ik weet er niet van. Ik moet't nog zien of dat wal wat
wordt.

HERMAN: Aah jawal Wilm jong, jawal heur. Dat zuj ies zien. Als men
daor dolkies lucht van kreg, dan is er gien worsten slepen an, dat
wee’k vast.

WILM: Oh. Maar als er gien worsten verkocht wordt, blieft wij der met
zitten. En dan zie ik oes al met mekaar tot pinksteren an toe aal
dagen worst eten. Daor dreit't op oet. Wat ik je brom. Mensen
bint zulks hier niet wend Herman mien jong. Dat haw hier vrogger
ok nooit. (giet bij de kachel zitten)

HERMAN: Waj niet hebt kuj ok niet verkopen. Ha ha ha. Zo is’'t toch?
Of niet dan Wilm jong, jao toch? He?!

WILM: Hmm. Hej al koffie?

HERMAN: Ja ja. Zeker Wilm jong, zeker. Wacht, ik haal je’t vot an.
(rent hen’t keukentien, komp met grote koffieketel en een beker
weer en schenkt Wilm in) hier ies even.

(schenkt hum in) Zoooo, nou, woj der ok alvast even een
borreltien bij hebben Wilm jong? Even veur tegen de kaole?
jaowal, denk niet?

WILM: Nee. 't Is mij nog te vroo.

HERMAN: Jao jong? Och... Ha ha ha.... (denkt daor kloarbliekelijk
aans over, giet weer met de ketel hen’t keukentie, men heurt hum
in zukzolf nog wat proten)

WILM: (rop hen achteren) 't Is nog niet slim drok op de baan.
HERMAN: (van achteren) Hé? Nee. 't Zal heur wal te kaold wezen.
WILM: Hej al umroepen dat’t vanaovond verlichte baan is?

HERMAN: Och goi nee, dat is ok zo. Wacht maar even (deur de
microfoon van de umroepinstallatie. Blas eerst een paar maol in
de microfoon) Ja, eh..Test! Test! Ja. Attentie, attentie. Heden
avond is’t verlichte baan hoor. Hedenavond Verlichte baan hoor.
Van zes tot negen. Dan gaat’'t weer uit. En warme worst in de
tent. Lekkere warme worst. Wat ej Wilm (nog aal deur de
microfoon)

WILM: Hej die bouwlampen al naokeken?

Herman : (nog aal deur de microfoon) Zeker Wilm jong, jao heur. Der
zit neie lampies in heur. “Hallo geen lampies”. Ha ha ha. Wat'n
mooi grappien, niet Wilm? Hallo geen lampies. Ha ha ha.

WILM: Nou, zet dat ding hon maar ies oet.

HERMAN: Heé? Oh ja.Ha ha ha. (microfoon oet, naomompelen)

SIENTJE: (vlot wicht, op in scheuvelgoed, scheuvels under de arm)
Mojje!

WILM: Sientje.

SIENTJE: Hoeh, wat is’'t kaold niet? Ik mus net liek tegen de oosten
wind in fietsen, maar dat vuul nog niet met. 't Is hier lekker warm.
(giet even lekker bij de kachel staon)

HERMAN: (komp 't keukentien oet) Ah, die Sientje! ha ha ha, zal't
nog even wezen wicht?

SIENTJE: Zeker Herman. Als er ies lig, moej ok scheuvelen, is't niet

z0?
HERMAN: Jao heur, Sientje, jao, zo is’t . En 't is mooi ies Wilm hé.
WILM: Jao, mooi ies. Komp je va dolkies ok nog?

SIENTJE: Ik geleuf't wal. Hie mus nog even hen de schaop en dan
wol ‘ e hier op an.

HERMAN: Nou, en hej't grote neis al heurd Sientje?
SIENTJE: (lachend) Nee mien jonge. Wat is er dan veur neis?

HERMAN: Ik heb hiele lekkere warme worst. Ha ha ha. Sinds
vandaag, ha ha, ja.

SIENTJE: (ondeugend) Sinds vandaag? hoe heb ej je veurtied altied
redt dan?

HERMAN: (dom) Hee? Nou, doe deden wij't gewoon met zunder
worst. Maar ik zee: worst mot er kommen. Dat wilt de mensen.

SIENTJE: Liekt mij ok lastig aj gien worst hebt.

HERMAN: Ja jong, ja jong. En als er dan wal vraog naor is he, en gj
moet aal maar nee verkopen Dat kan toch niet? Nee heur.

SIENTJE: (giet zitten en begunt heur scheuvels under te knuppen)
Nee heur Herman, dat kan niet. Ej hebt geliek.

HERMAN: Oh. Nou, hier Wilm Waterkamp, non heur e 't ok ies van
een aander.

(Herman hen de keuken, Reinder Raodewiek komp er in looppas
anrennen, scheuvels under de arm, zien moe komp er viak
achteran. Wij heurt heur achter’t toniel al roepen)

ROELFIEN: Eén, twee, één,twee, één, twee, €én, tweee, é€én twee,
(beide op) één twee, kom op, nog even deurzetten, koezen op
mekaar, en niet votdaolijk piepen. Eén twee, één twee, (rent
samen nog een paar maol rond de kachel) één, twee, en huw
maar. Nee, niet votdaolijk gaon zitten, eerst even rekken en
strekken. Koman, ej wordt maarzo gien kampioen. (zie begunt
met rek- en strekoefenings, Reinder met zichtbare tegenzin) Wat
mien ej wat ik er vrogger wal niet almaol veur daon heb um
Drents kampioen kdrte baan te worden. Heb ej je warming up wal
had Sientje Stiggel?

SIENTJE: Jaowal heur Roelfien. Op fiets van oes hoes over de nes
hieropan, stief tegen de oostenwind in. Dat mij dunkt.

ROELFIEN: Da’s niet genog. Allee, even metdoen met rekken en



strekken.
SIENTJE: Maar ik heb ien scheuvel al zowat an.

ROELFIEN: Kan niks schelen, allee. In’'t ende. Doe maar met. Bienen
recht en met de vingers an de grond.

SIENTJE: (b6g geliek met Sientje veurover, waordeur zie op gelieke
heugte oogcontact kriegt op’t leegste punt) Ah die Reinder!

REINDER: Ja moi.

ROELFIEN: kom op, niet smoezen met je beide, tien maol de grond
anraken, en dan knup de scheuvels maar under. len..

SIENTJE: (weer leeg bij de grond) bi’j al muu?
ROELFIEN: Twee

REINDER: (leeg bij de grond) Ikke muu? Nooit!
ROELFIEN: Drie, kom op, deurzetten.
SIENTJE: Zuw straks samen oprieden?
ROELFIEN: Veer

REINDER: Ej kunt mij toch niet bijholden
ROELFIEN: Viefe

SIENTJE: Ha ha, dat mien ej zeker.
ROELFIEN: Zes

REINDER: nee, dat wee’k wal vast.
ROELFIEN: Kleppen dicht en deurwarken, zeuven..
SIENTJE: Wat krieg €] jao 'n rooie kop!
ROELFIEN: acht!

REINDER: Hmm

ROELFIEN: Negen..

SIENTJE: Twintig ronden geliek op
ROELFIEN: Tien!

SIENTJE: Dat mag ok. Eerst maar ies tien, dan proot wij dan ies
weer.

HERMAN: (op met stuk worst in een witte servet) Nou, non zuj wal
zin hebben an een lekker stuk warme worst, is’'t niet zo?

ROELFIEN: Veur dat ik zin krieg an je warme worst ... Niks er van.
De scheuvels under en 't ies op. (Herman in zukzdlf protend en

10



beteuterd weer of)
WILM: Juustem Roelfien, zo mag ik’t heuren.

REINDER: (hard roepen) Nou, ej mucht mij wal zun worstien warm
maken Herman. Ik heb allen nog maar wat mecronie had, niks
gien vastigheid.

ROELFIEN: Dat is veur de koolhydraten. Van die vette worst kriej
allen maar zoerbranden. (I6p richting buffet terwiel Reinder zuch
veurover bog um zien scheuvels an te doen)

REINDER: Ik krieg van je ok zoerbranden (Sientje lacht er samen
met hum stiekum um)

ROELFIEN: (hard roepen)Hanetree, ien koffie. Met suker en melk!
En rap wat.

HERMAN: (kop um’t lokettien) Ja ja, komp er an Roelfien heur, komp
er an heur..

REINDER: (rop naor Herman die achter is) Hoe hej ‘t met de meid
Herman?

ROELFIEN: (corrigerend) Reinder!!

HERMAN: (komp giechelend, dreiend en handenwrievend even weer
oet’t keukentien) Oh, hihihi, Reinder mien jongien, ik geleuf dat't
host al'n beetien naoder komp. Volgens mij hebt wij al zowat
verkering, hihihi! jao.

ROELFIEN: Als ej daor net zo lang over doet als over 't inschenken
van een kop koffie, dan kan dat nog wal even duren. (Herman al
mompelend gauw weerum)

WILM: Oes Herman hef zien hiele leven altied zowat verkering.

DIENTJE: (Dientje zit dik, opvallend in’t goed. Niet sportief. Grote
mus, briede sjaal, wiede boks, op klompen, weinig flattant. Hef
een hessie an of een band um van de E.H.B.O. Hef ehbo-koffer
bij zuch) Ooooh, wat mooi ja dat de iesbaan weer |0s is. Ik heurde
de muziek hier votkommen, en ik zee tegen mijzOlf, ik zeg:
Dientje, je medische plichten roept! En doe ik heb vot mien koffer
grepen. En wat 't is lekker kaold weer niet?! Mooi veur bevreuren
tienen en zowat! (vleiend) Ah moi Reinder! (daor is Dientje een
beetien gek op)

REINDER: (nonchalant) moi. (Reinder niet op heur)

ROELFIEN: Een dubbele knup op die lange veters doen. Dommee
breek ej de bienen er over.

DIENTJE: (blef verlekkerd naor Reinder kieken) Ach, dat gef niks
man. Ik van de EHBO bin er ja wal.

HERMAN: (komp oet’t keukentie vliegen, hielemaol glunderend. Is
gek op Dientje) Aah die Dientje! Waren jij der ok? hihihi. Lekker
winterweer Dientje he?

ROELFIEN: (grep hum bij de kraag en drukt hum weerum de keuken
in) Ej waren dacht ik waorens aans met bezig.

HERMAN: (vanoet de keuken) Woj ok een koppien koffie hebben
Dientje?

DIENTJE: Nee, kwast.

HERMAN: (komp weer veur de dag) Nou, dat vin’k non niet mooi dat
ej mij oetscheldt veur kwast.

ROELFIEN: (grep hum weer bij de kraag en drukt hum 't hok weer
in) Dientje hef smangs wal ies een heldere kiek op de wereld. (wij
heurt Herman nog naosputteren)

DIENTJE: Ach nee man, ik wil geern een glassien warme kwast
hebben. Da’s beter veur de bloedruk dan koffie. Stun in’t medisch
handboek. Dokter zee't ok.

SIENTJE: Gao jij niet scheuvelen Dientje?

DIENTJE: Nee, de plicht rop he. Ik moet de EHBO-post hierzoot jao
bemannen. Als ej je zeer doet Reinder, dan bin ik er heur. Ik doe
niks liever als verbanden anleggen, kan mij niet schelen op wat
veur plekken Reinder heur! Hi hi hi.

REINDER: Nou, dan hoop ik maar da’'k mij gien zeer doe.

DIENTJE: (giet onversteurbaar deur) Ja, want dokter zee lest ok nog
tegen mij op de cursus, hie zeg: mejuffrouw Doek zeg ‘e, zo als
U die verbandjes aanlegt, zou ik U niet kunnen verbeteren. Kuj
naogaon!

WILM: Zet je gerak maar weer op dat ginne taofeltien wicht, net als
aans. (Dientje 16p hen een taofeltien achter of opzied in de tent)

HERMAN: (op, onhandig met blaker manouvrerend) Kiek ies an
Roelfien, verse koffie met suker en melk! De kwast komp er an
Dientje heur. 't Is zowat warm Dientje heur!

WILM: Hela, en ikke dan? Waor blef mien koffie?

HERMAN: Oh goi ja, dat is ok zo. (vlog al weer hen achteren maar
komp nog even weerum) Wat bin ik smangs toch ok een
dreumerd he.

DIENTJE: (begunt heur EHBO-spullen op een taofel achter in de tent
te installeren. Lustert niet naor wat Herman tegen heur zeg) Hee
Reinder,zal ik je enkels nog ies even fijn intapen? Veur wat extra
steun?

REINDER: Plak jezolf de mond maar of met je tape, dat he’k aorig
liever.

DIENTJE: Aah ha ha, die Reinder. Wat bi’j toch ok een grapjas.

ROELFIEN: Ja, dat is geweldig. (drinkt grote slokken van de niet te
warme koffie) Nou hoe wordt dat met je beiden, moet ik je
verdoriemij die scheuvels nog underknuppen of hoe zit dat. Maak
iles wat an.

SIENTJE: Wij bint zowat klaor, Roelfien heur. Maar ik wil ze even
goed stevig under hebben, en dat duurt non ienmaol even.

HERMAN: (op met kop vol koffie) Zooooo. Kiek ies even an Wilm
mien jong. Lekker warm.

WILM: (kek er even in en schof de beker weer vot) Neem maar weer
met, zit melk in..

HERMAN: (beteuterd) Oh goi ja, dat is ok jao zo. Ej mucht gien melk.
Non ja, dan kriej een neie. (af met beker)

WILM: (kopschuddend) Man, dat hef ok jao altied al zo west.
REINDER: Hee Herman!

HERMAN: (kop um de deur) Jaaa

REINDER: Geern ien koffie, mét melk.

ROELFIEN: Niks er van!

SIENTJE: Ah toe jong, plaog hum non niet zo.

HERMAN: Ja non, ej bint mij ok een mooie. Ik gooi Wilm zienend net
deur de geutstien. (mompelend af)

ROELFIEN: Niks gien koffie. Eerst scheuvelen. Nou, allee, in de
bienen ej met je beide. En veurrrr mij an. Drie rondties inrieden
en dan tien ronden voloet. Hup hup hup hup, een beetien rapper
kan ok wal.

DIENTJE: (op een draf veur heur an hen boeten) Dat wil’k zien! Ik wil
er bij wezen als de ongelukken gebeurt. Mool man! (af met
wapperende rol verband in de hand. Reinder en Sientje gaot veur
Roelfien an. Sientje hef heur scheufelhoezen in de haand,
Roelfien ropt heur die oet handen)

ROELFIEN: Die dinger hej niet neudig under’t scheuvelen(mietert ze
under’n stoel) Hup hup hup (mét komp Steven Stiggel op, type
schaopenboer, leerzen an) Steven Stiggel, an de kaant!

(drukt Steven grofweg oetzied)
SIENTJE: Moj pappe!

Als u het hele stuk wilt lezen dan kunt u via
www.toneeluitgeverijvink.nl de tekst bestellen en
toevoegen aan uw zichtzending.

